EJJA, SPIRTU QADDIS
L-Ispirtu s-Santu u l-Liturġija

Il-Kummissjoni Liturġika tal-Kumitat Ċentrali għas-Sena Mqaddsa 2000 qed tibgħat dan it-tagħrif għar-riflessjoni tal-insara, flimkien ma' xi suġġerimenti ta' talb u ta' ċelebrazzjonijiet għat-tieni sena ta' tħejjija, sena dedikata lill-Ispirtu s-Santu, għall-Ġublew il-Kbir tas-Sena 2000.

IL-PREŻENZA TAL-ISPIRTU S-SANTU FIL-LITURĠIJA

1. It-tieni sena tat-tħejjija għall-Ġublew il-Kbir tas-Sena 2000 hi dedikata b'mod partikulari għall-Ispirtu s-Santu u għall-preżenza tiegħu fi ħdan il-komunità nisranija, biex iqaddisha. Dwar it-tħejjija li trid issir fl-1998, il-Papa Ġwann Pawlu II qal li l-Knisja ma tistax tħejji ruħha għal din l-elf sena ġdida b'mod ieħor jekk mhux fl-Ispirtu s-Santu. Dak li seħħ bis-setgħa tal-Ispirtu s-Santu fil-milja taż-żminijiet, bil-qawwa tal-Ispirtu s-Santu biss jista' jwassal il-Knisja biex tiftakru.
2. Waħda mill-ħidmiet ewlenin fit-tħejjija għall-Ġublew il-Kbir ma tistax ma tkunx għarfien mill-ġdid tal-preżenza u l-ħidma tal-Ispirtu s-Santu, preżenza u ħidma li turi ruħha fil-Knisja fit-talb, fiċ-ċelebrazzjoni tal-Ewkaristija u tas-Sagramenti l-oħra, tul is-sena liturġika, u f'kull manifestazzjoni xierqa tad-devozzjonijiet popolari: il-ħajja tal-insara, li tmantnihom il-liturġija u huma ħerqana għal dak li jitlob minnhom l-Evanġelju, tissaħħah bit-tama tal-miġja tas-Saltna ta' Alla fid-dinja, "saltna ta' ġustizzja, imħabba u sliem".
I. IL-ĦIDMA TAL-ISPIRTU S-SANTU FIL-MISTERI QADDISA

3. L-għan tal-Liturġija hi l-glorja ta' Alla l-Missier, l-Iben u l-Ispirtu s-Santu – l-insara jitgħammdu fl-isem tal-Missier u tal-Iben u tal-Ispirtu s-Santu. B'mod speċjali, id-dossoloġija li tagħlaq kull salm turi li t-Tliet Persuni huma ndaqs fil-glorja: "Glorja lill-Missier, u lill-Iben u lill-Ispirtu s-Santu".
4. Iżda jekk inqisu l-mod kif tesprimi ruħha l-Liturġija, naraw li għandha sura differenti d-dossoloġija li biha jagħalqu l-kolletti u t-Talba Ewkaristika: "B'Ibnek Ġesù Kristu Sidna, li hu Alla, u li miegħek jgħix u jsaltan flimkien mal-Ispirtu s-Santu, għal dejjem ta' dejjem". Hawn naraw kif isir it-talb nisrani: lill-Missier, bl-Iben, fl-Ispirtu s-Santu, jew aħjar flimkien mal-Ispirtu s-Santu. L-Ispirtu s-Santu jfisser l-għaqda tal-Missier u l-Iben u huwa Dak li joħloq l-għaqda bejn dawk kollha li jemmnu, billi jagħmel waħda t-talba tagħhom ilkoll. U hekk bi Kristu, "il-medjatur waħdieni bejn Alla u l-bniedem" (1 Tim 2, 5) tasal għand Alla l-Missier, għax "kollox ġej minnu, kollox permezz tiegħu, kollox għalih" (Rum 11, 36).

5. L-Ispirtu s-Santu u l-Knisja jaħdmu flimkien biex juru 'l Kirstu u l-ħidma tiegħu għas-salvazzjoni fil-Liturġija. L-Ispirtu jimla l-Knisja hija u titlob li jwettqilha l-fidi "għax ħadd ma jista' jgħid 'Ġesù hu l-Mulej'  jekk mhux imqanqal mill-Ispirtu s-Santu" (1 Kor 12, 3); jgħinha fit-talb tagħha: "Alla bagħat l-Ispirtu ta' Ibnu f'qalbna jgħajjat 'Abba! Missier!' " (Gal 4, 6 u Rum 8, 15); "l-Ispirtu jgħinna fin-nuqqas ta' ħila tagħna, għax aħna anqas nafu nitolbu kif imiss, imma l-Ispirtu stess jidħol għalina bit-talb bi tnehid li ma jistax jitfisser bil-kliem" (Rum 8, 26) u jżomm ħajja t-tama tagħna fil-miġja tal-Mulej: "L-Ispirtu u l-Għarusa jgħid: 'Ejja!' " (Apok 22, 17). San Irinew jikteb: "Fejn hemm il-Knisja hemm l-Ispirtu ta' Alla: fejn hemm l-Ispirtu ta' Alla, hemm il-Knisja u kull grazzja"  (Adversus haereses, III 24, 1).
6. Jgħammar: din hi l-aħjar espressjoni biex tfisser il-preżenza u l-ħidma tal-Ispirtu. San Pawl jużaha ta' spiss: "L-Ispirtu ta' Alla jgħammar fikom" (1 Kor 3, 16); "Ġisimkom hu tempju tal-Ispirtu s-Santu, li jinsab jgħammar fikom" (1 Kor 6, 19).
Fil-Liturġija wkoll insibu l-istess ħsieb: "Spirtu s-Santu, ejja fina, raġġ ta' dawl qaddis agħtina, xerrdu fuqna mis-smewwiet. O Missier, il-foqra tiegħek, inti ġġib id-doni miegħek, tagħni b'dawlek qalb l-ulied. O dawl ħieni tal-qdusija, nitolbuk li bik mimlija tkun il-qalb ta' kull fidil" (Sekwenza ta' Għid il-Ħamsin).

7. Bħala regola, il-Liturġija ma titlobx direttament lill-Ispirtu s-Santu ħlief f'xi innu, iżda turi l-preżenza u l-ħidma tal-Ispirtu s-Santu bil-ġesti, bil-kliem u bis-skiet tagħha. Wisq aktar fil-fond imbagħad, il-Knisja fil-liturġija titlob, taħdem u tgħix fl-Ispirtu s-Santu.
8. Fil-fatt, l-Ispirtu s-Santu jagħti ħajja lil kull ċelebrazzjoni liturġika ħa tagħti frott kotran fil-ħajja ta' kull min jemmen. L-Ispirtu jistieden internament lill-insara u lill-ministri biex jilqgħu l-kelma ta' Alla, jemmnu, u jikkonvertu bil-ħidma tiegħu. Fil-bidu ta' kull ċelebrazzjoni, is-saċerdot li jkun jippresiedi jsellem lill-ġemgħa miġbura mill-Ispirtu ta' Alla u jħabbar li l-Mulej jinsab f'nofsha. L-Ispirtu tal-Mulej hu preżenti fl-ispirtu tas-saċerdot hekk li dak li jagħmel, jagħmlu in persona Christi u f'isem il-Knisja. Hekk ukoll hu preżenti fl-insara huma u jaqdu s-saċerdozju regali li rċevew fil-Magħmudija.

9. Għalhekk hi l-ħidma tal-Ispirtu s-Santu li tagħmel kull ċelebrazzjoni ħaġa ġdida, unika u kotrana bil-frott.

Ħaġa ġdida: għax l-Ispirtu dejjem iġedded u jwassal għal kobor akbar il-misteru tas-salvazzjoni, li seħħ darba għal dejjem, u jagħmlu preżenti issa u f'dan il-waqt (hodie) u effikaċi, u jħabbar minn qabel it-tmiem ta' kollox fl-aħħar taż-żmien.
Unika: għax kull ċelebrazzjoni liturġika hi mument uniku ta' grazzja fl-Ispirtu s-Santu, mument mogħti f'ċertu żmien u f'ċertu mkien lil ċerti persuni.

Kotran bil-frott: għax kull ċelebrazzjoni hi don imfawwar fuq l-imfawwar bl-Ispirtu ta' Alla. Iċ-ċelebrazzjoni kollha hi mimlija bil-ħajja u l-ħeġġa tal-Ispirtu; bih iħabbar l-innu ta' radd il-ħajr tal-Liturġija Biżantina: "Rajna d-dawl veru, irċevejna l-Ispirtu tas-sema, sibna l-fidi vera".

Il-Kelma ta' Alla u l-ħidma tal-Ispirtu s-Santu

10.  Kull darba li l-Knisja tissejjaħ mill-Ispirtu s-Santu għal xi ċelebrazzjoni liturġika, hi tħabbar il-Kelma ta' Alla. L-Ispirtu s-Santu, li hu l-memorja ħajja tal-Knisja, (ara Ġw 14, 26) l-ewwel ifakkar it-tifsir tal-ġrajja tas-salvazzjoni fil-ġemgħa billi jagħti ħajja lill-Kelma ta' Alla, li titħabbar biex tiġi milqugħa mill-ġemgħa ħa tgħixha. Hi l-qawwa tal-Ispirtu s-Santu li dehret dejjem tul il-ġrajja kollha tas-salvazzjoni: "tkellem b'fomm il-profeti" (Kredu Niċeno-Kostantinopolitan). Hi l-qawwa tal-Ispirtu s-Santu li tagħmel ħajja u attiva l-Kelma ta' Alla li titħabbar fil-liturġija.
L-Ispirtu lil-lettur u lill-fidili jagħtihom fehma spiritwali tal-Kelma ta' Alla skont id-dispożizzjoni ta' qalbhom. L-Ispirtu jwassal kemm il-ministri u kemm l-insara biex ikollhom relazzjoni ħajja ma' Kristu, il-Verb tal-Missier, biex ikunu jistgħu jgħixu dak li jisimgħu, jikkontemplawh u jagħmluh fiċ-ċelebrazzjoni. Meta Alla jkun jistenna t-tweġiba għall-Kelma tiegħu, hu l-Ispirtu li jagħmel effikaċi t-tweġiba tagħhom hekk li ma jkunux biss semgħu l-Kelma, imma għamluha wkoll tul ħajjithom.

Elementi

11.  L-Ispirtu s-Santu nistgħu nfissruh biss b'mod simboliku għax ma nistgħux ngħidu għalih dak li San Ġwann jgħid għall-Kelma ta' Alla: "dak li aħna smajna, li rajna b'għajnejna, li lejh ħarisna u messew idejna" (1 Ġw 1, 1). Fi kliem ieħor, biex tirrappreżenta l-Ispirtu s-Santu, l-arti nisranija sabet ispirazzjoni fir-rakkont tal-magħmudija ta' Ġesù: Meta Ġesù ħareġ mill-ilma tal-Ġordan, l-Ispirtu f'sura ta' ħamiema niżel fuqu. Minn dan, is-simbolu tal-ħamiema għall-Ispirtu s-Santu sar tradizzjonali, imma hu dejjem simbolu.
12.  Bħala Persuna, l-Ispirtu s-Santu, għax ma sarx bniedem bħalma sar il-Verb ta' Alla, ma jidherx, l-istess bħar-riħ "li fejn irid jonfoħ, tisma' ħossu, imma ma tafx mnejn hu ġej jew fejn hu sejjer" (Ġw 3, 8); iżda l-preżenza tal-Ispirtu turi ruħha permezz ta' elementi naturali, li mill-Ispirtu jinbidlu ħa jwasslu l-grazzja fis-sagramenti u effetti spiritwali fis-sagramentali: l-ilma u n-nar, il-melħ u ż-żejt, il-ħobż u l-inbid.

13.  L-ilma: L-Ispirtu li jirċevih min jemmen f'Ġesù (ara Ġw 7, 38-39) hu "xmara tal-ilma tal-ħajja, ċara daqs il-kristall, tgelgel mit-tron ta' Alla u tal-Ħaruf" (Apok 22, 1). Il-Knisja hija u tfakkar il-ħidma tal-Ispirtu ta' Alla "fil-bidu tad-dinja li nfirex fuq l-ilmijiet biex l-ilma jieħu fih innifsu l-qawwa li jqaddes" (Tberik tal-ilma għall-Magħmudija f'Sibt il-Għid), titlob lill-Missier biex permezz ta' Ibnu Ġesù Kristu l-qawwa tal-Ispirtu s-Santu tinżel f'dan il-fonti ħalli aħna lkoll bil-Magħmudija nqumu ma' Kristu għall-ħajja ġdida (Tberik tal-ilma f'Sibt il-Għid). Dan jidher ċar ukoll fit-tberik ta' Battisteru ġdid: "Ibgħat, Mulej, l-Ispirtu tiegħek li jagħti l-ħajja fuq dan il-fonti... il-qawwa tal-Ispirtu għamlet lill-Verġni Marija Omm Ibnek: ibgħat il-qawwa ta' dan l-Ispirtu..."
14.  Nar: Nhar Għid il-Ħamsin l-Ispirtu s-Santu wera l-preżenza tiegħu permezz ta' ilsna qishom tan-nar (ara Atti 2, 3-4). Din hi wkoll xbieha li tfisser ħafna tal-preżenza tal-Ispirtu s-Santu f'dedikazzjoni ta' artal jew ta' knisja, meta nqiegħdu ftit inċens jaqbad fin-nar: kif Alla qaddes l-art tas-Sinaj bid-dehra tiegħu f'ħuġġieġa nar (ara Eż 3, 2-5), u bis-sħaba tal-preżenza tiegħu qaddes it-Tempju mibni minn Salamun (ara 1 Slat 8, 10-13), l-Ispirtu s-Santu jieħu għalih id-dar tat-talb u jqaddes il-mejda li ssir artal tal-Mulej. Meta s-saċerdot, il-ġemgħa tal-insara, il-katavru ta' nisrani jiġu inċensati, dan isir b'sinjal tal-ġieħ u tar-rispett li jistħoqqilhom dawk li fil-Magħmudija saru "tempji tal-Ispirtu s-Santu" (ara 1 Kor 3, 16).
15.  Melħ: Fl-imgħoddi mbiegħed kien jintuża bħala l-ewwel ikel li jingħata liż-żgħar (ara Santu Wistin, fl-Istqarrijiet 1, 11, 17: "Meta kont għadni tifel... ġejt immarkat bis-sinjal tas-salib (tal-Mulej) u dewquli l-melħ"); jista' jitħallat  mal-ilma fir-rit tat-tberik tal-ilma qabel il-Quddiesa biex jitraxxax fuq in-nies, u f'dan ir-rit jitqies bħala element tat-tisfija mill-Ispirtu s-Santu.
16.  Żejt: It-tberik taż-żjut għas-Sagrament tal-Morda, għall-Katekumeni u taż-żejt tal-Konfermazzjoni waqt il-Quddiesa ta' Ħamis ix-Xirka filgħodu, juri l-għana ta' dan is-simbolu fil-Knisja. "Int fil-Patt il-Qadim ridt li ż-żejt ikun jaħbi fih innifsu l-misteru tat-tqaddis, u fil-milja taż-żminijiet għoġbok turina, b'mod tal-għaġeb,  it-tifsira sħiħa tiegħu f'Ibnek l-għażiż, Ġesù Kristu Sidna" (Tberik taż-żejt tal-Griżma f'Ħamis ix-Xirka). Għaż-żejt tal-morda l-Knisja titlob hekk:  "Ibgħat mis-sema id-Difensur, l-Ispirtu qaddis tiegħek fuq dan iż-żejt... biex dawk kollha li jindilku bih ikollhom il-ħarsien fil-ġisem u r-ruħ u jeħilsu minn kull tbatija, minn kull nuqqas ta' saħħa u minn kull mard". Għaż-żejt tal-Griżma li jintuża l-aktar fil-Magħmudijiet, fil-Konfermazzjoni u fl-Ordinazzjoni tal-Isqfijiet u s-saċerdoti, il-Knisja titlob lil Alla l-Missier biex bil-barka tiegħu iqaddes dan iż-żejt u jixħet fuqu l-qawwa tal-Ispirtu s-Santu, bis-setgħa wkoll ta' Kristu li "għall-isem qaddis tiegħu jissejjaħ griżma li biha jogħġbok tikkonsagra għalik qassisin u slaten, profeti u martri".
17.  Fuq il-ħobż u l-inbid li tħejjew għall-Ewkaristija, is-saċerdot jitlob lil Alla l-Missier biex "iqaddes dawn l-offerti bil-barka tal-Ispirtu tiegħek ħa jsiru għalina l-Ġisem u d-Demm ta' Sidna Ġesù Kristu" (Talba Ewkaristika II). L-Ispirtu jagħti qawwa u saħħa lill-kliem li s-saċerdot jgħid f'kull ċelebrazzjoni ewkaristika, huwa u jtenni l-kliem li qal Ġesù fl-Aħħar Ikla tiegħu.

Ġesti

18.  Il-ġest l-aktar komuni biex bih jissejjaħ l-Ispirtu s-Santu ħa jagħmel il-ħidma tiegħu hu t-tqegħid tal-idejn.  Niltaqgħu ma' dan it-tqegħid fl-Atti tal-Appostli meta ntgħażlu s-Sebgħa (ara Atti 6, 6), fil-konverżjoni ta' San Pawl (ara Atti 9, 17), fl-għoti tal-missjoni lilu u lil Barnaba (ara Atti 13, 23), fil-fejqan ta' wieħed marid (missier Publju) (ara Atti 28, 8). Il-Knisja ħadet dan il-ġest mingħand l-Appostli u kompliet tużah fil-liturġija tagħha biex turi l-qawwa tal-Ispirtu s-Santu: fil-mixja tal-katekumeni lejn il-Magħmudija, fl-eżorċiżmi, fl-għażla li jagħmlu u fl-iskrutinji tar-rit tal-katekumenat u fit-tberik tal-ilma tal-Magħmudija; biex issejjaħ l-Ispirtu s-Santu fuq dawk li se jirċievu s-sagrament tal-Konfermazzjoni; fuq il-ħobż u l-inbid fl-Ewkaristija; fuq l-isqfijiet, il-presbiteri u d-djakni fir-rit tal-ordinazzjoni tagħhom; fuq il-miżżewġin ġodda; fuq il-penitenti huma u jirċievu l-assoluzzjoni; fuq il-morda qabel jindilku biż-żejt tas-sagrament tal-morda; fuq kull persuna u kull ħaġa li fuqha tintalab il-barka ta' Alla.
19.  Il-qagħda minn barra ta' min jitlob il-grazzja tal-Ispirtu s-Santu hi ta' ħafna suriet – tibda mit-tbaxxija tar-ras u tasal sal-inżul għarkupptejn, (dawk li jirċievu s-sagrament tal-Konfermazzjoni, il-miżżewġin ġodda, il-penitent) u sal-prostrazzjoni (il-kandidati għall-ordinazzjoni, l-abbatijiet u l-badessi biex jirċievu l-barka abazjali, ir-reliġjużi fil-professjoni solenni, il-verġni konsagrati f'jum il-konsagrazzjoni tagħhom):  dawn kollha jinxteħtu minn tulhom fl-art qishom qed jinħallu minn kollox biex l-Ispirtu ta' Alla jagħmilhom kollhom kemm huma tiegħu: "Hi sinjal tas-sottomissjoni sħiħa tagħhom quddiem is-setgħa ta'  Alla u fl-istess waqt tad-dispożizzjoni sħiħa tagħhom għall-ħidma tal-Ispirtu s-Santu li jinżel fihom biex jikkonsagrahom"  (Don u misteru, p. 45).
20.  Id-dlik biż-żejt hu ġest li juri l-ħidma tal-Ispirtu s-Santu f'għadd ta' espressjonijiet: għarfien u qawwa fil-katekumeni; għaqda ma' Ġesù Kristu, is-Saċerdot, il-Profeta u s-Sultan fl-imgħammdin ġodda; is-siġill tad-don liema bħalu ta' Alla u l-Ispirtu nnifsu għal dawk li jirċievu s-sagrament tal-Konfermazzjoni; il-grazzja tal-Ispirtu s-Santu għall-ministeru tal-isqof biex ikollu kotra ta' frott; il-qawwa fl-Ispirtu għall-qdusija tal-poplu nisrani lis-saċerdoti fl-ordinazzjoni tagħhom; il-grazzja tal-faraġ u tas-salvazzjoni fi l-morda.
21.  Ġest ieħor li juri l-qawwa tal-Ispirtu s-Santu huwa l-ġest bħal dak li Ġesù kien jagħmel biex ifejjaq jew isalva lil xi ħadd: imissu b'idu. Dan il-ġest jagħmlu isqof jew saċerdot meta jidlek biż-żejt tal-katekumeni jew imiss il-widnejn u l-fomm tal-imgħammdin ġodda fir-rit tal-Effeta; meta ċ-ċelebrant imiss l-ilma li qed ibierek qabel Magħmudija, u meta ċ-ċelebrant iniżżel il-blandun fl-ilma biex ifisser is-siwi tal-Magħmudija fl-ilma u l-Ispirtu s-Santu.

Kliem u skiet

22.  Dawn il-ġesti, speċjalment it-tqegħid tal-idejn, iridu jkunu mseħbin ma' xi kelmiet li jagħtuhom tifsir.  Hekk, l-Isqof huwa u jqiegħed idejh fuq dawk li se jirċievu s-sagrament tal-Konfermazzjoni jitlob: "O Alla ... int tajt twelid ġdid lil dawn il-qaddejja tiegħek bl-ilma u bl-Ispirtu s-Santu ... u ħlisthom minn dnubiethom. Ibgħat fuqhom l-Ispirtu s-Santu, id-Difensur..." Il-barka fuq l-għarajjes ġodda tgħid: "Sawwab... il-qawwa tal-Ispirtu tiegħek mis-sema ħa jkebbsilhom qlubhom biex, waqt li jitħennew b'xulxin fil-ħajja taż-żwieġ ..." Fit-talba tal-ordinazzjoni ta' isqof jingħad: "Sawwab fuq dan il-qaddej tiegħek il-qawwa li tiġi minnek, l-Ispirtu ewlieni li int tajt lil Ibnek Ġesù Kristu u li hu ta bħala don lill-Appostli qaddisa";  u fl-ordinazzjoni tal-presbiteri l-Knisja titlob biex il-Missier iġedded fihom l-Ispirtu tal-qdusija, u f'dik tad-djakni titlob biex jagħtihom l-Ispirtu s-Santu ħa jqawwihom bis-seba' doni tal-grazzja tiegħu ħalli jaqdu bil-fedeltà l-ministeru tagħhom.
Skont tradizzjoni antika ħafna, dawn l-invokazzjonijiet qed isiru lil Alla l-Missier li minnu jiġi kull don perfett u huwa hu li jibgħat l-Ispirtu, li hu wkoll l-Ispirtu tal-Iben, fuq dawk kollha li jitolbuh. F'kull ħidma sagramentali, f'kull barka, il-Knisja titlob biex kull min hu mgħammed, kull min hu miżżewweġ, kull reliġjuż, kull djaknu, kull saċerdot, kull isqof, jimtela bil-grazzja tal-Ispirtu s-Santu biex jaqdu l-missjoni tagħhom bħala mgħammdin, bħala nsara miżżewġin... kull wieħed skont il-grazzja ta' ħafna suriet tal-Ispirtu tal-għaqda.

It-talba li ssir direttament lill-Ispirtu s-Santu nsibuha fl-innu Veni Creator Spiritus, fis-sekwenza Veni Sancte Spiritus, u fl-antifona Veni Sancte Spiritus.
23.  Dawn il-ġesti u dan il-kliem jidwu fis-skiet li hemm madwarhom: is-skiet, li hu meħtieġ fil-liturġija, hu mument "li fih leħen l-Ispirtu s-Santu jinstema' aktar ċar fi qlubna". Hi ħaġa essenzjali li nfittxu s-skiet biex inġarrbu kull hena, meta jkun magħna, biex iqanqal talba ħerqana f'qalb l-ulied. Ma nafux nitolbu kif imiss, iżda hu l-Ispirtu li jiġi jgħinna fin-nuqqas ta' ħila tagħna, u jidħol għalina bit-tnehid tiegħu (ara Rum 8, 26), u jgħinna nduru lejn Alla u nissugraw ngħidulu: Abba! Missier!
Hekk naraw kemm jiswa s-skiet, li għandu jkun hemm wara li ċ-ċelebrant jistieden lill-ġemgħa għat-talb fis-skiet. Fis-skiet m'hemmx xi vojt, imma hemm xi ħaġa aktar fil-fond. Meta tasal biex tkun kollok kemm int fis-skiet, int tkun timtela' bl-Ispirtu ta' Alla, li jkellmek fis-skiet. Biex tisma', tħoss u tithenna bl-Ispirtu, teħtieġ is-skiet. Is-skiet tal-adorazzjoni u tal-kontemplazzjoni hu l-aqwa mezz biex tilqa' għandek il-Kelma ta' Alla, dik li biha l-Ispirtu jkellem lill-Knejjes (Apok 7, 6). Hi ħaġa naturali li s-skiet jiġi minnufih wara t-tħabbira tal-Kelma, għax hekk tkun tista' tasal sal-qalb; jgħinna nirriflettu fuq dak li rridu nagħmlu biex inkunu xebh ma' Kristu.

Fis-Sagrament taż-Żwieġ, is-skiet qabel il-barka tal-miżżewġin ġodda huwa l-waqt li fih tintalab l-għajnuna ta' Alla, bil-grazzja tal-Ispirtu s-Santu, għall-ħajja kollha fiż-żwieġ. Is-skiet waqt it-tqegħid tal-idejn fis-Sagrament tal-Ordni Sagri juri qagħda spiritwali quddiem il-qawwa misterjuża tal-Ispirtu ta' Kristu. Waqt iċ-ċelebrazzjoni ewkaristika, wara t-tqarbin bil-Ġisem u d-Demm tal-Mulej, is-skiet jgħin fil-ħidma tal-Ispirtu li jwassalna għal tisħib aqwa fil-misteru tal-Għid tal-Mulej. Aktar ma jkun għoli l-misteru, is-skiet aktar juri l-ħidma tal-Ispirtu.
II.  IL-ĦIDMA TAL-ISPIRTU S-SANTU FIS-SAGRAMENTI U S-
 SAGRAMENTALI

24.  Iċ-ċelebrazzjoni tas-sagramenti, li jwasslu fil-ġrajja tal-bniedem l-għemil tas-salvazzjoni ta' Alla, hi sew tifkira u sew supplika.
Fil-Liturġija tal-Kelma l-Ispirtu "ifakkar" lill-ġemgħa dak kollu li Kristu għamel għalina ħa jwassalna għar-radd il-ħajr u għat-tifħir.

Flimkien mat-tifkira tal-ġrajjiet tas-salvazzjoni, hemm invokazzjoni għall-miġja tal-Ispirtu s-Santu fil-qalb ta' kull ċelebrazzjoni sagramentali. Il-Liturġija mhijiex biss tifkira ta' xi ħaġa li għaddiet, tas-salvazzjoni li seħħet fl-imgħoddi, imma tagħti s-salvazzjoni fil-ħin u l-waqt stess li wieħed ikun qed jirċievi s-sagrament. Il-ministru jitlob lill-Missier biex jibgħat l-Ispirtu li jqaddes, biex bil-grazzja tiegħu li ġġedded kollox, il-ħidma tas-salvazzjoni ta' Kristu sseħħ f'dan il-waqt u dan il-mument.

L-Ispirtu s-Santu jaħdem f'kull sagrament: bih, kull min jirċievi sagrament kif jixraq, jiġi mqaddes bil-grazzja ta' Alla li ma tidhirx. Meta titlob il-miġja tal-Ispirtu s-Santu, il-Knisja tħabbar il-fidi tagħha li s-sagramenti ma jaqgħux taħt xi setgħa tal-bniedem, imma hi l-grazzja ta' Alla li taħdem fihom. Huma doni ġejjin mill-għoli, doni li jittallbu u jiġu milqugħin b'radd il-ħajr.

Is-sagrament tad-dħul fil-ħajja nisranija

25.  Il-Magħmudija. Bil-Magħmudija dawk li jemmnu jirċievu l-Ispirtu tal-adozzjoni ta' wlied Alla. Isiru ħolqien ġdid mill-ilma u l-Ispirtu s-Santu. Għalhekk jissejħu u huma tassew ulied Alla. "Aħna lkoll tgħammidna fi Spirtu wieħed biex nagħmlu ġisem wieħed" (1 Kor 12, 13).
26.  Konfermazzjoni.  "Imseħbin ma' Kristu, kull wieħed minnkom bir-raġun kollu jista' jissejjaħ 'Kristu'  jiġifieri kkonsagrat... Hekk seħħ ukoll wara li tlajtu mill-fonti tal-Magħmudija: intom irċevejtu l-griżma, iż-żejt ikkonsagrat b'dak li bih Kristu ġie kkonsagrat, jiġifieri l-Ispirtu s-Santu"  (Brevjar, Iez II tal-Uffiċċju tal-qari nhar il-Ġimgħa tal-Ottava tal-Għid). Fil-Konfermazzjoni, min jemmen isir xebh ma' Kristu, ikun l-ikkonsagrat minn Alla u jimtela bl-Ispirtu s-Santu, id-Difensur: "Agħtihom l-Ispirtu tal-għerf u tad-dehen... imliehom bl-Ispirtu tal-biża' tiegħek".
Bis-Sagrament tal-Konfermazzjoni dawk li twieldu mill-ġdid fil-Magħmudija, jirċievu Don li ma jistax jitfisser bi kliem, l-istess Spirtu s-Santu li jagħtihom qawwa speċjali. Barra dan, għax ikunu rċevew il-karattru tas-sagrament huma marbutin b'rabta aqwa mal-Knisja u huma mgħobbijin bid-dmir aqwa li jxandru u jiddefendu l-fidi bil-fomm u bl-għemil bħala xhieda veri ta' Kristu.
Il-Konfermazzjoni għandha rabta hekk sħiħa mal-Ewkaristija li l-Insara li ġa għandhom is-siġill tal-Magħmudija u tal-Konfermazzjoni, meta jieħdu sehem fl-Ewkaristija, jidħlu kollhom kemm huma fil-ġisem ta' Kristu. Jitolbu 'l-Missier biex ikollhom tiswib akbar tal-Ispirtu s-Santu ħalli l-ġens kollu tal-bnedmin jasal għall-għaqda tal-familja waħda ta' Alla.
27.  L-Ewkaristija. Meta tiċċelebra l-Ewkaristija, il-Knisja trodd ħajr lil Alla għad-doni li ma jistgħux jitfissru bi kliem mogħtijin lilna f'Ġesù Kristu, u tfaħħar il-glorja tiegħu bil-qawwa tal-Ispirtu s-Santu. Fil-fatt, il-preżenza tal-Ispirtu s-Santu  fl-Ewkaristija hi vera daqskemm hi vera l-preżenza ta' Kristu, għalkemm mhijiex l-istess. "L-offerta tal-Knisja ma titqaddisx, jekk mhux preżenti l-Ispirtu s-Santu " kiteb San Ċiprijan (Epist 65, 4). L-Ispirtu s-Santu jissejjaħ biex kemm il-ġemgħa li qed titlob u kemm l-offerti li jkun hemm fuq l-artal jitqaddsu bis-setgħa tiegħu. Dawn iż-żewġ aspetti nsibuhom magħqudin flimkien fit-talba li hemm fit-Traditio Apostolica:  "Nitolbuk, tibgħat l-Ispirtu Qaddis tiegħek fuq l-offerta tal-Knisja mqaddsa tiegħek, biex magħquda f'xirka waħda, tagħti lil kulħadd li jieħu sehem mill-ħwejjeġ qaddisa, il-milja tal-Ispirtu s-Santu, ħa tissaħħaħ il-fidi fil-verità". It-tradizzjoni tal-Knisja ta' Ruma tfisser dawn iż-żewġ aspetti f'żewġ mumenti differenti: titlob l-ewwel lil Alla biex bil-qawwa tiegħu iqaddes id-doni offerti lilu mill-bnedmin, ħa jsiru għalina l-Ġisem u d-Demm ta' Kristu, u mbagħad titlob biex il-Vittma bla tebgħa  li l-fidili jirċievu fit-tqarbin, tkun ta' salvazzjoni għal kull min jieħu sehem minnha. (Ist. Gen. tal-Missal).
It-tradizzjoni tal-lvant iżżomm magħqudin flimkien iż-żewġ aspetti, waqt li t-tradizzjoni latina tqiegħed aspett qabel l-ieħor, wara r-rakkont tal-istituzzjoni tas-sagrament. Iżda hu dejjem l-istess Spirtu wieħed li jaħdem, iqaddes u jġib il-bidla f'kull Talba Ewkaristika.

Kif il-konsagrazzjoni tal-ħobż u l-inbid fil-Ġisem u d-Demm ta' Kristu hi ħidma tal-Ispirtu s-Santu, hekk ukoll l-għaqda tal-Insara li qed jissieħbu fl-Ewkaristija hi ħidma tal-Ispirtu s-Santu: "miċ-ċokon tagħna nitolbu li l-Ispirtu s-Santu  jgħaqqadna f'ġisem wieħed lilna li nieħdu sehem mill-Ġisem u d-Demm ta' Kristu" (Talba Ewkaristika II). L-invokazzjoni tal-Ispirtu s-Santu fuq l-offerti biex jinbidlu fil-Ġisem u d-Demm ta' Kristu, għandha bħala għan effikaċi l-ġemgħa, ħa tkun ġisem wieħed, il-ġisem ta' Kristu.

Is-sagramenti għall-qadi tax-xirka

28.  Iż-żwieġ. Tintalab kotra ta' barka tal-Ispirtu ta' Alla fuq il-miżżewġin ġodda biex bil-qawwa tiegħu jħeġġilhom qlubhom. Il-miżżewġin jirċievu l-Ispirtu s-Santu  bħala x-xirka tal-imħabba ta' Kristu u l-Knisja tiegħu. L-Ispirtu s-Santu huwa s-siġill tal-patt ta' bejniethom, l-għajn li qatt ma tiġi nieqsa ta' mħabbithom u l-qawwa biex jiġġeddu fil-fedeltà tagħhom.
29.  Ordni Sagri. L-Ispirtu s-Santu  jissejjaħ fuq il-ministri fl-ordinazzjoni tagħhom. Fl-Ordni "jagħti l-konsagrazzjoni saċerdotali" (Don u misteru p. 46).  Hi l-qawwa tal-Ispirtu s-Santu li tagħti s-saċerdozju: dan jintalab għall-isqof biex ikun bla ebda għajb, u ragħaj tal-poplu qaddis ta' Alla; hu l-Ispirtu tal-qdusija li jintalab għas-saċerdoti biex ikunu ta' għajniuna għall-isqfijiet u amministraturi tal-misteri qaddisa; u għad-djakni jintalbu s-seba' doni tal-Ispirtu s-Santu  biex jaqdu l-ministeru tal-Kelma, tal-artal u tal-imħabba.
Is-sagrament tal-fejqan

30.  Il-Penitenza. Il-ħbiberija mill-ġdid tal-penitenti ma' Alla u ma għajrhom hi wkoll ħidma tal-Ispirtu s-Santu  li jbiddel il-qlub u jreġġagħhom lura  lejn il-grazzja ta' Alla għaliex hu "l-maħfra tagħna" (Talba fuq l-offerti is-Sibt tas-seba' ġimgħa tal-Għid).  Alla, li bagħat l-Ispirtu tiegħu fostna għall-maħfra tad-dnubiet, hu mitlub jagħti lill-midneb maħfra u sliem.

31.  Is-sagrament tal-morda.  Id-dlik tal-morda biż-żejt tas-sagrament hu msieħeb ma' talba biex il-morda jirċievu grazzja speċjali mill-Ispirtu s-Santu , il-faraġ, is-sliem u l-qlubija.

Is-Sagramentali

32.  Barra mis-Sagramenti, imwaqqfin minn Ġesù Kristu, Ommna l-Knisja Mqaddsa waqqfet is-Sagramentali. Huma sinjali mqaddsa li għandhom xi xebh mas-sagramenti: ifissru ċerti effetti, l-aktar effetti spiritwali li jinkisbu bl-interċessjoni tal-Knisja. Bihom il-bnedmin jitħejjew ħa jirċievu l-effett ewlieni tas-sagramenti, u ħafna okkażjonijiet tal-ħajja jitqaddsu.
Fi Kristu Ġesù, Alla tana kull barka spiritwali (ara Ef 1, 1, 3) u l-insara li huma membri tal-ġisem ta' Kristu huma msejħin biex jgħixu ħajja ġdida "li fuqha tissawwab kull barka" (San Bażilju. De Spiritu Sancto 15, 36). Huma għandhom ir-responsabbiltà li jxandru l-frott tal-Ispirtu biex iwasslu l-barkiet ta' Alla fuq id-dinja.

Il-missjoni tal-Knisja sal-aħħar taż-żminijiet  hi ħidma ta' tqaddis u ta' glorifikazzjoni tal-Missier bi Kristu fl-Ispirtu s-Santu għall-familja kollha tal-bnedmin u fi ħdanha. Bl-għajnuna tal-ħidma tal-Ispirtu s-Santu, il-Knisja taqdi din il-missjoni tagħha f'ħafna suriet. Għalhekk għandha ħafna suriet ta' barkiet, li huma ġesti u talb li għandhom l-għeruq tagħhom fil-Kelma ta' Alla, ċelebrata bil-fidi, u mwettqa bil-ħeġġa tal-Ispirtu s-Santu. B'dan il-mod l-insara huma mistiedna ibierku 'l Alla għall-opra tas-salvazzjoni u jitolbu l-barka tiegħu. B'dan il-mod l-Ispirtu tas-sliem jissieħeb mal-insara f'ħafna okkażjonijiet ta' ħajjithom, fil-ħafna ħidmiet li jagħmlu fis-soċjetà u fil-Knisja, u huma jagħmlu użu mill-kariżmi li ngħataw lilhom għall-ġid ta' kulħadd.

III.  L-ISPIRTU S-SANTU U S-SENA LITURĠIKA

33.  Fil-liturġija, l-Ispirtu s-Santu  jgħallem il-fidi lill-poplu ta' Alla. Ix-xewqa u l-ħidma tal-Ispirtu s-Santu  fil-qalba tal-Knisja jridu jwasslu biex aħna ngħixu l-ħajja ta' Kristu Rxoxt. Tul is-sena liturġika l-Knisja tiċċelebra l-misteru ta' Kristu mill-Inkarnazzjoni sa Għid il-Ħamsin hija u tistenna t-tieni miġja tal-Mulej.

Biex nilqgħu aħjar il-preżenza u l-ħidma tal-Ispirtu s-Santu fis-sena liturġika rridu nqisu li s-sena qed iddur madwar żewġ ġrajjiet importanti, il-Magħmudija ta' Kristu fil-Ġordan u l-Magħmudija tal-Knisja nhar Għid il-Ħamsin. Dawn huma żewġ manifestazzjonijiet importanti ħafna tal-Ispirtu s-Santu  fil-ħajja ta' Kristu u fil-ħajja tal-Knisja, il-ġisem tiegħu. Fl-Evanġelju ta' San Luqa, li qed jitħabbar tul din is-sena 1998, dawn iż-żewġ misteri huma marbutin ma' xulxin. "L-Ispirtu s-Santu deher fuqu" (Lq 3, 22); tħabbar minn San Ġwann lill-folol bħala dak li "jgħammidkom bl-Ispirtu s-Santu u n-nar". (Lq 3,16)

L-ewwel sekwenza: il-Magħmudija ta' Ġesù fil-Ġordan

34.  Għall-ewwel il-Magħmudija ta' Ġesù kienet tiġi ċelebrata mal-Epifanija, u fil-lvant hi l-misteru li jiġi ċelebrat fl-Epifanija. Fil-punent kienet tiġi ċelebrata bħala festa sekondarja matul l-ottava tal-Epifanija. Mill-1960, il-Magħmudija tal-Mulej saret festa għaliha fil-liturġija latina. Stagħniet bl-antifoni u innijiet antiki li huma rifless ta' ħafna innijiet tal-knejjes tal-lvant. Il-festa tal-Magħmudija tal-Mulej li llum tiġi ċelebrata l-Ħadd wara l-Epifanija tista' titqies bħala għeluq il-festi tal-Milied li tħejjew bl-Avvent, u bħala l-bidu taż-żmien ieħor, żmien ordinarju li jwassal għar-Randan.
Avvent u Milied

35.  L-Avvent hu żmien adatt biex titħejja triq lill-Mulej fil-qdusija (l-ewwel Ħadd, it-tieni qari), b'għerf tassew u b'konverżjoni (it-tieni Ħadd, it-tieni qari), bil-ferħ (it-tielet Ħadd, it-tieni qari), fuq l-eżempju ta' Eliżabetta li "mimlija bl-Ispirtu s-Santu" sellmet lil Marija, Omm il-Mulej (ir-raba' Ħadd, Evanġelju).
L-Ispirtu s-Santu f'dawn il-ġranet jaħdem kif ħadem fiż-żmien tat-tħejjija għas-salvazzjoni: fl-imgħoddi mbiegħed "tkellem b'fomm il-profeti" (Kredu),  l-Ispirtu ta' Alla rawwem lill-bnedmin jistennew is-salvazzjoni; fil-milja taż-żminijiet taħt id-dell tiegħu l-Verġni Marija laqgħet bil-fidi l-Iben ta' Alla; ispirat minnu San Ġwann Battista ħabbar il-miġja tal-Mulej u wrieh lid-dinja meta wasal; u llum ukoll l-Ispirtu s-Santu qed iħejji l-Knisja biex tiltaqa' mal-Mulej.

36.  Żmien il-Milied jistedinna nimmeditaw fuq is-sabar ta' Alla bil-bnedmin, sabar li ntwera minn nisel għal nisel ta' nies ġusti u midinbin qabel ġie Ġesù Kristu, il-Feddej (ara l-Quddiesa tal-Vġili tal-Milied, il-Quddiesa ta' nofsillejl, l-ewwel qari tal-Quddiesa tal-jum, l-ewwel u t-tieni qari).
Kull żmien iseħħ f'Ġesù, konċeput mill-Ispirtu s-Santu  u mwieled minn Marija Verġni (Kredu tal-Appostli, Talba ewkaristika IV), Alla magħna, l-Għimmanu-el.  "Dak li għamel dan, hu l-Verb ta' Alla, li għammar fi bniedem u sar Bin il-bniedem, biex Alla, jibda jgħammar fil-bniedem u l-bniedem jidra lil Alla fih, skont ma għoġob lil Missier" (San Irinew, Adversus haereses 3, 20; Brevjar lez. II 19 ta' Diċembru). Aħna ksibna l-ġid ta' din il-ħidma ta' salvazzjoni, li tħaddan il-bnedmin kollha u ntweriet mill-Ispirtu s-Santu. Alla ġeddidna fl-Ispirtu li sawwab fuqna b'id miftuħa u għamilna wliedu. "Alla bagħat l-Ispirtu ta' Ibnu fi qlubna".
Il-Magħmudija tal-Mulej

37.  Meta waslet il-milja taż-żminijiet, Alla bagħat lil Ibnu, il-Verb li sar bniedem, ikkonsagrat mill-Ispirtu s-Santu. Il-festa tal-Magħmudija tal-Mulej tiċċelebra il-manifestazzjoni ta' Ġesù bħala Bin Alla bil-qawwa tal-Ispirtu s-Santu fl-ilmijiet tal-Ġordan u fl-istess waqt il-misteru tal-Magħmudija tagħna fi Kristu, bl-ilma u l-Ispirtu s-Santu.
"L-Ispirtu tiegħek deher f'sura ta' ħamiema, wera 'l Ġesù bħala qaddej tiegħek, u kkonsagrah bil-hena bħala Kristu, biex iwassal il-bxara t-tajba lill-fqajrin" (prefazju). Ġesù jtemm fil-persuna tiegħu t-tħabbira profetika tal-Qaddej ta' Jahweh li fih strieħ l-Ispirtu ta' Alla. Alla kkonsagra lil Ġesù bl-Ispirtu s-Santu u l-qawwa. Din ir-rivelazzjoni saret għalina, kif jgħid sewwa San Ċirillu ta' Lixandra: "Meta Kristu rċieva l-Ispirtu s-Santu, ma rċevihx għalih innifsu, għax dan l-Ispirtu kien minn dejjem tiegħu, għax lilna ngħatalna bi Kristu u fi Krisstu ...; l-Iben ta' Alla rċevieh għax fih innifsu ħa n-natura kollha tagħna u ried iġeddidha u jerġa' jagħmilha sħiħa" (Tract. in Ioan, 5, 2, Brevjar il-Ġimgħa wara l-Epifanija). Fl-ilma tal-Ġordan, Ġesù ta bidu tad-"don ġdid tal-Magħmudija", jiġifieri l-Magħmudija fl-Ispirtu s-Santu mħabbra minn Ġwanni l-Battista. Hekk il-liturġija sirijaka tkanta: "L-Ispirtu s-Santu niżel mis-sema biex jagħti ħajja u jagħmel għammiela l-ilmijiet. Fil-magħmudija ta' Ġwanni niżel biss fuq persuna waħda, imma issa jinżel fuq dawk kollha li twieldu mill-ġdid fl-ilma".
Il-Ħdud ta' wara l-Magħmudija tal-Mulej
38.  Il-Ħdud ta' wara l-Magħmudija tal-Mulej (18 ta' Jannar sat-22 ta' Frar) juru lil Ġesù qed jaqdi l-missjoni tas-salvazzjoni li għaliha ġie fid-dinja.  Mimli bil-qawwa tal-Ispirtu s-Santu, jagħti bidu għaż-żmien tal-Patt il-ġdid bil-miraklu f'Kana tal-Galilija (it-tieni Ħadd), u jħabbar li l-profezija ta' Isaija seħħet fih: "L-Ispirtu tal-Mulej fuqi għax hu kkonsagrani biex inwassal il-bxara t-tajba lill-fqajrin" (it-tielet Ħadd); il-missjoni mhux se jagħmilha biss fejn twieled jew f'Israel biss: "Is-sena tal-grazzja tal-Mulej" (Lq 4, 19) kienet għal kulħadd (ir-raba' Ħadd). Fis-sajda kbira tal-ħut, Ġesù ħabbar id-dħul tal-Lhud u tal-pagani fil-Knisja u l-missjoni tal-Appostli li jkunu "sajjieda tal-bnedmin" (il-ħames Ħadd); imbagħad ixandar il-beatitudnijiet tal-Patt il-Ġdid (is-sitt Ħadd) u s-sura tal-ħajja mibnija fuq il-kmandament tal-imħabba tal-aħwa u l-maħfra tal-ħtijiet (is-seba' Ħadd). Il-Knisja trid tkun bħas-saltna tas-sema, fejn kull wieħed għandu postu u l-ħidma x'jagħmel skont id-don tal-Ispirtu (it-tieni Ħadd); "Tgħammidna fi Spirtu wieħed... u lkoll xrobna minn Spirtu wieħed" (it-tielet Ħadd), u l-imħabba hi l-akbar don tal-Ispirtu (ir-raba' Ħadd) "Glorja lilek, o Alla feddej tagħna: bl-Ispirtu u n-nar naddaft il-bniedem mit-tinġiż (ant. 3 fit-Tifħir ta' sbiħ il-jum fil-festa tal-Magħmudija tal-Mulej).

It-tieni sekwenza: il-Magħmudija tal-Knisja f'Għid il-Ħamsin

Ir-Randan

39.  Ir-Randan, fir-rit Latin, jibda bit-tberik tal-irmied: niftakru fil-qagħda tagħna bħala bnedmin u bħala midinbin u nemmnu li l-Ispirtu ħaj ta' Alla jagħtina ħajja u qdusija.

Il-mixja tal-Għid tibda mill-ewwel Ħadd tar-Randan u tasal sa Għid il-Ħamsin, u titlaq mill-Magħmudija tal-Mulej. "Mimli bl-Ispirtu s-Santu Ġesù reġà lura mill-Ġordan u tqanqal mill-Ispirtu biex imur fid-deżert fejn għall-erbgħin jum kien imġarrab mix-xitan" (l-ewwel Ħadd). Fil-mixi wara Kristu, kull nisrani huwa mġarrab mix-xitan u jrid jagħmel għażla bejn ħajja "skont il-ġisem" (Rum 8, 4), huwa u jfittex il-ġid tal-art, is-setgħa u l-kburija, u bejn ħajja "skont l-Ispirtu". "Ix-xewqat tal-ġisem iwasslu għall-mewt, ix-xewqat tal-Ispirtu jwasslu għall-ħajja u s-sliem; għalhekk ix-xewqat tal-ġisem huma għedewwa ta' Alla" (Rum 8, 6-7). Il-mixi wara Kristu fir-Randan jgħinna naraw x'tiswa ħajjitna bħala mgħammdin u jsaħħaħha. "Intom m'intomx taħt il-ħakma tal-ġisem, imma tal-Ispirtu, ladarba hemm l-Ispirtu ta' Alla jgħammar fikom" (Rum 8, 9).
It-Trasfigurazzjoni (it-tieni Ħadd)  turina kif jaħdem l-Ispirtu fil-persuna ta' Ġesù u jtenni r-rivelazzjoni li saret fil-Magħmudija tal-Mulej minn sħaba. Dan hu wkoll veru għalina "Dawk kollha li jmexxihom l-Ispirtu ta' Alla, huma wlied Alla" (Rum 8, 14). Dan hu fatt tassew tal-għaġeb, iżda fatt li jista' jispiċċa fix-xejn, minħabba d-dgħufija tagħna: "Aħna li għandna l-ewwel frott tal-Ispirtu, nitniehdu fina nfusna waqt li nistennew l-adozzjoni ta' wlied il-fidwa ta' ġisimna. Aħna salvi bit-tama" (Rum 8, 22-23).
Il-qari tal-Ħdud l-oħra għandu: is-sejħa għall-konverżjoni, il-ħniena bla qjies ta' Alla, u ċ-ċertezza tal-maħfra fi Kristu.

Bħala preludju għall-festi tal-Għid, il-Quddiesa krismali ta' Ħamis ix-Xirka filgħodu tfaħħar il-ħidma tal-Ispirtu kemm fil-manifestazzjoni ta' Ġesù fil-Magħmudija tiegħu u fil-Knisja permezz "ta' kull don meħtieġ ħa tintemm il-ħidma tiegħek ta' salvazzjoni". Fit-tberik taż-żejt tal-Griżma l-isqof jitlob biex "ixerred id-doni tal-Ispirtu s-Santu fuq ħutna li jindilku b'dan il-griżma, u żejjen bid-dija ta' qdusitek kull post u kull ħaġa li jieħdu fuqhom il-marka b'dan iż-żejt qaddis".

L-Għid
40.  Fl-Evanġelju tal-passjoni li jitħabbar nhar il-Ġimgħa Mqaddsa, San Ġwann jgħid li mal-aħħar nifs ta' Ġesù, l-Ispirtu ħareġ minnu (emisit spiritum). Fl-ilma u d-demm li ħarġu mill-ġenb minfud ta' Kristu jara l-ilma ħaj li ħareġ mill-qalb ta' Ġesù u hekk seħħew il-kliem: "Min jieħdu l-għatx, jiġi għandi jixrob... Dan qalu għall-Ispirtu li kellhom jirċievu dawk li jemmnu fih, għax l-Ispirtu kien għad ma ngħatalhomx, billi Ġesù kien għadu ma ġiex glorifikat." (Ġw 7, 37-39).  Għall-evanġelista, Ġesù fil-mewt tiegħu hu ġa glorifikat.
Fil-Vġili tal-Għid il-Knisja fl-Ispirtu s-Santu tiftakar li "ġiet imħejjija b'mod tal-għaġeb fil-ġrajja tal-poplu ta' Israel u fil-Patt il-Qadim". Terġa' taħseb fuq il-ġrajjiet kbar tal-istorja tas-salvazzjoni u tgħixhom mill-ġdid fl-illum tal-liturġija tagħha:  il-ħolqien, is-sagrifiċċju ta' Abraham, il-wegħda u l-patt, il-ħruġ mill-Eġittu u l-ewwel Għid, il-profezija dwar qalb ġdida u d-don tal-Ispirtu – dan kollu jseħħ fil-misteru ta' Kristu. 

41.  Il-festa tal-Għid u l-Ħdud tal-Għid mill-qabar vojt iwassluna għall-preżenza ta' Kristu Rxoxt f'ħajjitna:  "Jekk l-Ispirtu ta' dak li qajjem lil Ġesù mill-imwiet jgħammar fikom, Alla stess li qajjem lil Kristu mill-imwiet, iqajjem għall-ħajja wkoll il-ġisem mejjet tagħkom, bis-saħħa tal-Ispirtu li jgħammar fikom" (Rum 8, 11). L-Ispirtu tiegħu jaħdem fil-Knisja għadha titwieled: bih, il-komunità tal-ewwel dixxipli f'Ġerusalemm huma qalb waħda fl-għoti tax-xhieda għal Kristu u huma miġbudin lejh. Hu bil-qawwa tal-Ispirtu li l-Appostli jifilħu joqogħdu għas-swat u għall-ħabs: "Hawn xhieda aħna flimkien mal-Ispirtu s-Santu"  (Atti 5, 32). Jiġifieri tal-qawmien mill-imwiet. Bil-qawwa tal-Ispirtu s-Santu, Pawlu u Barnaba jħabbru l-Evanġelju lill-pagani: "Bil-ferħ u l-Ispirtu s-Santu" (Atti 13, 52). Hu bil-qawwa tal-Ispirtu s-Santu li l-Appostli setgħu jifhmu li ma kenitx il-liġi ta' Mosè, imma l-fidi fi Kristu li tagħti s-salvazzjoni: "Lill-Ispirtu s-Santu u lilna dehrilna..." (Atti 15, 28). Għax "mimli bl-Ispirtu s-Santu", San Stiefnu seta' jilqa' l-mewt u jara "l-glorja ta' Alla u lil Ġesù qiegħed fuq il-lemin ta' Alla" (Atti 7, 55). Fl-Apokalissi, San Ġwann iwassal lill-knejjes persegwitati messaġġ ta' tama u ta' perseveranza, iħeġġiġhom biex jisimgħu x'jgħid l-Ispirtu lill-knejjes (Apok 2, 7), u jtemm kliemu b'għajta ħerqana "L-Ispirtu u l-Għarusa jgħidu: 'Ejja!'" (Apok 22, 17).
Għid il-Ħamsin, il-magħmudija tal-Knisja

42.  "Fi ftit jiem oħra titgħammdu bl-Ispirtu s-Santu" (Atti 1, 5). Il-wegħda li Kristu għamel lill-Appostli meta tela' s-sema, seħħet nhar Għid il-Ħamsin. "Imtlew ilkoll bl-Ispirtu s-Santu, u bdew jitkellmu b'ilsna oħra skont ma l-Ispirtu kien jagħtihom li jitkellmu" (Atti 2, 4). Din hi l-Magħmudija tal-Knisja fl-Ispirtu. Kif l-Ispirtu tal-verità kien dejjem ma' Ġesù, hekk issa hu mad-dixxipli (ara Ġw 14, 10). "L-Ispirtu – qal Ġesù – jgħallimkom kollox u jfakkarkom dak kollu li għidtilkom" (Ġw 14, 26), "iwassalkom għall-verità kollha" (Ġw 16, 13). Il-misteru tal-Għid jilħaq il-milja tiegħu bil-miġja tal-Ispirtu s-Santu li "fil-bidu tal-Knisja ... ta lill-ġnus kollha li jagħrfu lil Alla u għaqqad f'xirka waħda l-ħafna ilsna fl-istqarrija ta' fidi waħda" (Prefazju).

Għid il-Ħamsin hu misteru li jibqa' għal dejjem. Nitolbu lill-Missier biex, kif seħħ fl-Appostli nhar Għid il-Ħamsin, lilna wkoll iwettaqna l-Ispirtu s-Santu u jimlina bil-qawwa tad-dawl tiegħu; nitolbu biex "l-Ispirtu s-Santu jurina dejjem aħjar il-misteru tas-sagrifiċċju li sejrin noffru u jgħarrafna l-verità kollha" u "jibqa' dejjem isaħħaħ fina d-don tal-Ispirtu li sawwab fina".
"Fost tant problemi, dispjaċiri u tamiet, meta ħafna qed jitilqu u ħafna qed jerġgħu lura, il-Knisja, mingħajr qatt ma tonqos mill-fedeltà tagħha lejn il-misteru tal-bidu tagħha ... tkompli titlob flimkien ma' Marija. Din l-għaqda ta' talb tal-Knisja ma' Omm Kristu hija parti mill-misteru tal-Knisja sa mill-bidu" (ara enċiklika Dominum et vivificantem tal-Papa Ġwann Pawlu II).

Il-Ħdud wara Għid il-Ħamsin

43.  Għid il-Ħamsin hu mument ta' milja: malli l-ħamsin jum ta' seba' ġimgħat jaslu għat-tmiem tagħhom, jibda żmien il-Knisja. Il-Ħdud li jiġu wara huma dwar iż-żmien li miexi lejn il-mument li fih isseħħ is-saltna ta' Alla, meta kollox jilħaq il-milja tiegħu (ara Kol 1, 16-20).
44.  Tul dan iż-żmien kollu, l-Ispirtu jaħdem fil-Knisja u fid-dinja bħala ħmira f'għaġna tad-dqiq. Jagħti lill-Knisja d-don tal-memorja: ifakkarha f'dak kollu li qal u għamel Ġesù, fl-għeġubijiet li għamel Alla tul il-ġrajja tas-salvazzjoni. Fl-Iskrittura Mqaddsa, ispirata minnu (ara 2 Tim 3, 16), imħabbra Ħadd wara l-ieħor, ifakkar lill-Knisja fl-għeġubijiet ta' Alla. Meta l-bnedmin tkellmu f'isem Alla, dan għamluh għax kienu mqanqlin mill-Ispirtu s-Santu (2 Piet 1, 21): nirċievu l-kelma ta' Alla fl-Ispirtu s-Santu u huwa l-istess Spirtu s-Santu li jfissrilna l-Iskrittura.
45.  L-Ispirtu s-Santu jaħdem ukoll biex il-misteru ewkaristiku jilħaq il-milja kollha tiegħu: jinsab f'nofs dawk kollha li jemmnu biex iqanqalhom u jwettaqhom fit-talb; jinsab fis-saċerdot, li fl-ordinazzjoni tiegħu rċieva d-don li dak li jagħmel jagħmlu in persona Christi, u f'isem il-Knisja; hu preżenti meta s-saċerdot isejjaħlu biex iqaddes l-offerti u jibdilhom fil-Ġisem u d-Demm ta' Kristu; jinsab preżenti wkoll biex iġib u jsaħħaħ ix-xirka bejn dawk kollha li qed jissieħbu fiċ-ċelebrazzjoni ewkaristika; u jinsab preżenti biex jaħji ħajjithom kollha ħalli jkunu jistgħu jibnu s-saltna ta' Alla fid-dinja.

46.  L-Ispirtu s-Santu jaħdem biex jaħji, jibni u jġib 'il quddiem il-Knisja u jżommha magħquda. Fil-Knisja hemm kariżmi differenti fil-fidili u manifestazzjonijiet partikulari tal-Ispirtu f'kull nisrani: dan kollu hu għall-ġid ta' kulħadd. L-għerf, il-kelma tas-sapjenza, il-fidi, id-don tal-fejqan, is-setgħa tal-mirakli, id-don tal-profezija, id-don tal-għażla tal-ispirti; dan kollu jaħdmu l-istess Spirtu wieħed li jqassam lil kull wieħed kif jogħġbu (1 Kor 12, 7-11).

47.  Fost dawn id-doni kollha, tispikka l-grazzja mogħtija lill-Appostli. L-istess Spirtu ried li joqogħdu għall-Appostli dawk ukoll li ngħatawlhom il-kariżmi (ara 1 Kor 14). L-Ispirtu s-Santu jagħti l-għaqda lill-ġisem bih innifsu u bis-setgħa tiegħu, u bir-rabta interna bejn il-membri kollha, u hekk iġib l-imħabba bejn il-membri kollha. Tul iż-żminijiet l-Ispirtu s-Santu jagħmel il-Knisja kollha waħda fix-xirka u fil-ministeru, u jagħtiha kotra ta' doni ġerarkiċi u kariżmatiċi, u hekk jagħti ħajja lill-istrutturi ekklesjastiċi, bħallikieku kien ir-ruħ tagħhom, u jnissel fi qlub l-insara dak l-ispirtu ta' missjoni li mbotta lil Kristu nnifsu.
48.  Imsejħin biex inkunu l-ġisem ta' Kristu għax nistqarru l-istess fidi u għandna l-istess Magħmudija waħda, nissaħħu bil-ħobż tal-ħajja u bl-inbid tas-Saltna ta' Alla, imwettqin mit-talb tagħna bit-tnehid li ma jitfissirx bil-kliem tal-Ispirtu s-Santu, mibgħutin Ħadd wara l-ieħor biex nintebħu bil-preżenza ta' Dak li joħloq l-għaqda fejn hemm id-diversità, "huwa u jgħammar fl-ulied adottivi tiegħu u b'mod tal-għaġeb iħaddem fihom id-doni tiegħu u hekk jimla u jmexxi l-Knisja kollha" (Prefazju tal-Quddiesa għall-għaqda tal-insara). "Għalhekk jiswa ħafna li napprezzaw mill-ġdid il-ħidma tal-Ispirtu s-Santu bħala Dak li jibni s-Saltna t'Alla tul il-ġrajja tad-dinja u jħejji d-dehra sħiħa ta' Ġesù Kristu fl-aħħar taż-żmien, huwa u jqanqal qlub il-bnedmin u jqajjem fid-dinja tagħna ż-żerriegħa tal-fidwa sħiħa li għad iseħħ fl-aħħar taż-żmien" (ara Tertio Millennio Adveniente, 45).
IV. L-ISPIRTU S-SANTU GĦALLIEM FIR-RUĦ TAT-TALB NISRANI

49.  "Dan in-nifs tal-ħajja ta' Alla, jiġifieri l-Ispirtu s-Santu, b'mod l-aktar sempliċi u l-aktar komuni jidher u jinħass fit-talb. Hi ħaġa sabiħa u ta' ġid għas-salvazzjoni li, kull fejn fid-dinja hawn it-talb, hemm ukoll l-Ispirtu s-Santu ... li jnebbaħ it-talb fil-qalb tal-bniedem, fiċ-ċirkostanzi u l-qagħdiet kollha tal-ħajja, xi kultant ta' risq u xi kultant ta' deni  għall-ħajja spiritwali u reliġjuża ... It-talb hu wkoll dak li hu l-qiegħ ta' dik li hi l-qalb tal-bniedem: dan il-qiegħ ġej minn Alla, Alla biss jista' jimlieh u proprju bl-Ispirtu s-Santu ... L-Ispirtu s-Santu hu d-don li flimkien mat-talb jidħol f'qalb il-bniedem ... id-don li jgħinna 'fin-nuqqas ta' ħila tagħna' ... It-talb magħmul lill-Ispirtu s-Santu jsir espressjoni dejjem aktar sħiħa tal-bniedem il-ġdid li biha għandu sehem fil-ħajja ta' Alla (Dominum et vivificantem, 65).

50.  It-talb privat tal-membri tal-Knisja jsir lill-Missier bi Kristu u fl-Ispirtu s-Santu u għalehkk hu dejjem meħtieġ u rakkomandat. Iżda t-talb komunitarju għandu dinjità speċjali, għax mhuwiex xi għemil privat imma hu għemil tal-ġisem kollu tal-Knisja. Juri l-Knisja u jinfluwenzaha. Meta l-insara jinġabru flimkien għaċ-ċelebrazzjoni tal-Liturġija tas-Sigħat jgħaqqdu flimkien qlubhom u leħinhom, u jitgħallmu jqimu l-Missier fl-ispirtu u l-verità. "L-Ispirtu s-Santu bl-unzjoni tiegħu jimla ħajjitna kollha u hu fina l-imgħallem li jgħallimna t-talba nisranija ... Hi fl-għaqda fl-Ispirtu s-Santu li t-talb nisrani hu talb tal-Knisja".
Fil-Liturġija tas-Sigħat il-Knisja titlob l-aktar b'dawk l-innijiet tassew sbieħ li nkitbu mill-kittieba ta' żmien il-Patt il-Qadim ispirati mill-Ispirtu s-Santu. Hu l-istess Spirtu s-Santu li hu dejjem preżenti bil-grazzji tiegħu meta l-insara b'rieda tajba jkantaw jew ilissnu dawn l-innijiet.
51.  Fl-aħħar nett, l-għaqda fil-Knisja hija u titlob iġibha l-Ispirtu s-Santu, l-istess Spirtu li hu fi Kristu, fil-Knisja kollha, u f'kull min hu mgħammed ... Bħala Spirtu tal-Iben isawwab fina l-ispirtu tal-ulied adottivi u jwassalna biex ngħidu: 'Abba! Missier!' Ma jistax ikun hemm talb nisrani mingħajr il-ħidma tal-Ispirtu s-Santu. Jgħaqqad il-Knisja kollha u bl-Iben iwassalna għand il-Missier.
L-Ispirtu u l-Għarusa jgħidu lill-Mulej Ġesù: Ejja! (ara Apok 22, 17). It-talb tal-Knisja hu talba dejjem sejra, talba li fiha l-Ispirtu s-Santu  jidħol għalina: f'ċertu sens l-Ispirtu nnifsu jtenniha mal-Knisja u fil-Knisja. Dan għax l-Ispirtu ngħata lill-Knisja biex bil-qawwa tiegħu x-xirka kollha tal-Poplu ta' Alla, għalkemm imxerrda ma' kullimkien u ta' ħafna suriet, tibqa' żżomm sħiħ fit-tama: dik it-tama li biha aħna salvi (ara Rum 8, 24). Hi t-tama eskatoloġika, li sseħħ bit-tisħib tagħna fil-ħajja tat-Trinità qaddisa. L-Ispirtu s-Santu, mogħti lill-Appostli bħala Paraklitu, iħares u jqawwi din it-tama fil-qalb tal-Knisja.
V.  L-ISPIRTU S-SANTU FID-DEVOZZJONIJIET POPOLARI

52.  Il-ħajja tan-nisrani hi ħajja fl-Ispirtu, u l-ħajja spiritwali ma tiġix biss mit-tisħib fil-liturġija. Id-devozzjonijiet popolari wkoll juru l-preżenza attiva tal-Ispirtu fil-Knisja. Ikebbes fi qlub l-insara l-fidi, it-tama u l-imħabba, dawk il-virtujiet tassew għolja li juru s-siwi tat-tjieba nisranija. L-istess Spirtu jagħti ġieħ lil ħafna suriet li jwasslu l-messaġġ nisrani, skont il-kultura u d-drawwiet ta' kull post u matul iż-żminijiet.
53.  L-Ispirtu s-Santu la nistgħu narawh u lanqas immissuh kif naraw u mmissu l-Verb magħmul bniedem. Il-persuna u l-ħidma tal-Ispirtu s-Santu mhumiex oġġett ta' devozzjoni, għax ġeneralment id-devozzjoni tan-nies hi dwar ġrajjiet fil-ħajja ta' Kristu.

Iżda l-insara jafu mill-katekiżmu tagħhom u jistqarru fil-Kredu li l-Iben ta' Alla, "bis-setgħa tal-Ispirtu s-Santu twieled minn Marija Verġni u sar bniedem"; huma jfakkru wkoll dak il-misteru meta jgħidu l-Angelus u meta jgħidu l-ewwel misteru tal-ferħ tar-Rużarju.
Jafu li wara li Ġesù tela' fis-sema, l-Ispirtu s-Santu niżel fuq il-Verġni Marija u fuq l-Appostli miġburin flimkien fiċ-Ċenaklu, fatt li nikkontemplaw bħala t-tielet misteru tal-glorja fir-Rużarju u tul in-novena ta' qabel Għid il-Ħamsin.

Jafu wkoll li "fl-isem tal-Missier u tal-Iben u tal-Ispirtu s-Santu" saru wlied adottivi ta' Alla fil-Magħmudija, u li fis-sagrament tal-Penitenza jitolbu l-maħfra tad-dnubiet. Jagħtu bidu u jagħalqu t-talb tagħhom f'isem it-tliet Persuni tat-Trinità kif f'isem it-tliet Persuni tat-Trinità s-saċerdot jagħtihom il-barka tiegħu.

Huma jafu li, b'mod speċjali fil-Konfermazzjoni, irċevew l-Ispirtu s-Santu tal-għerf u tal-għaqal li jmexxihom tul ħajjithom kollha, l-Ispirtu tal-qawwa li jdawwalhom u jgħinhom fid-deċiżjonijiet tagħhom u jwettaqhom fid-diffikultajiet tal-ħajja tagħhom ta' kuljum. Lanqas jonqsu li jitolbu l-għajnuna tal-Ispirtu s-Santu fil-bidu u t-tmiem ta' xi ħidma importanti bit-talba Veni Sancte Spiritus.
L-insara jafu li minn dakinhar li tgħammdu, ġisimhom sar tempju tal-Ispirtu s-Santu u għalhekk jistħoqqilhom kull ġieħ u kull rispett ukoll il-mejtin, u li fl-aħħar jum l-Ispirtu għad iqajjem għall-ħajja ta' dejjem ġisimhom mejjet.

Huma jemmnu li l-Ispirtu s-Santu "hu meqjum u mweġġaħ ... flimkien mal-Missier u mal-Iben" (Kredu) u jistqarru l-fidi tagħhom huma u jgħidu ... "Glorja lill-Missier u lill-Iben u lill-Ispirtu s-Santu".
Għalkemm l-insara jafu u jifhmu min hu l-Ispirtu s-Santu, is-sena 1998 tista' dejjem tkattrilhom l-għarfien ta' Dak li hu "l-Mulej li jagħti l-ħajja".

VI.  L-ISPIRTU S-SANTU JĠEDDED IL-WIĊĊ TAL-ART

54.  Veni Creator Spiritus. Il-liturġija ta' Għid il-Ħamsin tqabbel flimkien il-ħidma tal-Ispirtu s-Santu fil-ħolqien u l-ħidma tiegħu fil-Knisja, bħala tħejjija għall-miġja ta' dinja ġdida. "Ibgħat l-Ispirtu tiegħek u ġedded il-wiċċ tal-art". Iċ-ċelebrazzjoni ma tagħlaqx billi l-insara jintbagħtu barra, imma billi kull nisrani jissejjaħ biex jiżviluppa l-qawwa li rċieva miċ-ċelebrazzjoni, mhux għalih biss, imma għall-ħajja tal-komunità nisranija kollha, anzi għall-qdusija tad-dinja kollha. "Mexxina, Mulej, bl-Ispirtu qaddis tiegħek, int li titmagħna bil-Ġisem u d-Demm ta' Ibnek, u agħmel li aħna nistqarruk u nfaħħruk mhux bil-fomm u l-kliem biss, imma bl-għemil u tassew, biex jistħoqqilna nidħlu fis-saltna tas-sema" (IX Ħadd tas-sena). "Inroddulek ħajr, Mulej, għat-tqarbina mqaddsa li għamilna: agħtina l-Ispirtu qaddis tiegħek biex tibqa' fina sal-aħħar il-grazzja ta' ħajja sinċiera". (XXXII Ħadd).
55.  B'dan il-mod il-ħajja ta' kuljum tan-nisrani ssir sagrifiċċju spiritwali: "Agħarfu x'inhi r-rieda ta' Alla, x'inhu t-tajjeb li jogħġbu, x'inhu perfett" (Rum 12, 2). L-offerta tiegħek innifsek u ta' ħajtek kollha hi s-sagrifiċċju spiritwali (ara Rum 12, 1).

Bid-dawl u l-qawwa tal-Ispirtu tal-verità, kull nisrani jista' jagħraf x'inhi r-rieda ta' Alla u jkollu l-qawwa li jagħmilha: "Jekk imexxikom l-Ispirtu ... il-frott tal-Ispirtu huma: l-imħabba, l-hena, is-sliem, is-sabar, il-ħniena, it-tjieba, il-fidi, il-ħlewwa, ir-rażan" (Gal 5, 22).

Bl-istess mod, l-Ispirtu jgħin biex tinxtered il-Knisja, jagħmilha waħda fix-xirka u l-ministeru, jagħtiha ħafna suriet ta' doni ġerarkiċi u kariżmatiċi, jagħti ħajja l-istrutturi ekklesjastiċi u jqawwi l-ispirtu tal-missjoni.

Hu l-istess Spirtu ta' Alla li jmexxi ż-żmien u jġedded il-wiċċ tal-art u jinsab f'kull għemil ta' ġustizzja u sliem, jaħdem għat-tiġdid tal-fehmiet u tal-qlub, u jispira kull progress soċjali veru.

Il-qima fl-ispirtu u l-verità, jiġifieri ċ-ċelebrazzjoni liturġika li ssawwar id-dinja, ma tistax ma timbuttax lill-insara biex jagħmlu ħidma skont ma jnebbaħ l-Ispirtu ħa "jimpenjaw ruħhom f'kull ħidma ta' mħabba, ta' tjieba u ta' appostolat, u hekk juru ċar li l-fidili ta' Kristu, għalkemm mhumiex ta' din id-dinja, huma d-dawl tad-dinja u qed jigglorifikaw il-Missier quddiem kulħadd".
56.  Fiż-żmien li jwassal għat-tielet elf sena nisranija, waqt li "l-Ispirtu u l-Għarusa jgħidu: 'Ejja!' " din it-talba hi, bħal dejjem, mimlija bi spirtu eskatoloġiku, li tikseb tifsira sħiħa fiċ-ċelebrazzjoni tal-Ġublew. Hi talba dwar id-destin salvifiku li lejh l-Ispirtu s-Santu jiftaħ qlub il-bnedmin fil-ġrajja kollha tad-dinja. Iżda hi wkoll talba f'waqt wieħed tal-ġrajja tal-bniedem, waqt li juri l-importanza tal-"milja taż-żmien" fis-sena 2000. Il-Knisja trid tħejji ruħha għal dan il-Ġublew fl-Ispirtu s-Santu, l-istess kif il-Verġni ta' Nażaret li fiha l-Verb sar bniedem, ġiet imħejjija mill-Ispirtu s-Santu.

